
il pled dal mais
dad Ursin Lutz

Pleds ed il linguatg en general furman ina 

part integrala dal mund dad Ursin. Per que

sta columna zipl’el mintga mais in’ivetta 

or dals pleds ch’el inscuntra en ina moda 

u l’autra per pudair quintar ina istorgetta 

davart quel.

«Schon da far!»

Levar mintga di dallas sis, luvrar tschun dis 

ad jamna dalla damaun tochen la sera, sur

prender responsabladad, «mo» tschun jam

nas vacanzas per onn – per mei ei la veta da 

students definitivamein vargada, cul mintgadi 

professiunal ha in niev capetel entschiet. En 

quei senn duei questa columna esser dedicada 

alla lavur.

Il plaid lavur deriva dil latin LABOR che vul 

dir ‘lavur, stenta, breigia’. Quei fatg muossa 

che la lavur ei adina vegnida resentida pli

tost sco ina activitad negativa, strentga e buca 

voluntaria. Ei dat franc era bialas ed emper

neivlas lavurs, las diras e stentusas domine

schan denton claramein. Aschia fa ei era buca 

surstar ch’il romontsch enconuscha numeru

sas expressiuns per lavurs da gliez gener. Cu 

ins sa buca pli nua tschappar cantun han ins 

da far il tgil plein, da far e da far, lavur tochen 

las ureglias, da luvrar da schluppar, da luvrar 

di e notg, da luvrar senza paus e ruaus, gie ins 

vegn strusch pli ord la lavur. Quels che han 

in patrun zun pretensius descrivan lur lavur 

sco spir catschem, currem ni sesfigem. Ei la 

lavur strentga e dad in cert cuoz, semeglia 

ella empau las activitads dils animals, ins sto 

pia luvrar sco in tier, sco in biestg, sco in bov, 

sco in asen, sco in vierm ni sco in aviul. Cu 

la lavur ei specialmein dira e malempernei

vla, ston ins luvrar e barhar, ston ins luvrar da 

maz, gie schizun sco morders ston ins luvrar 

en tals cass.

Cun tonta lavur fa ei magari bein dad udir 

appels sco «Fai mo empau!», «Buc memia 

stregn!» ni «Fai patgific!». Adina bien eis 

ei era, sch’ins sa rispunder a damondas sco 

«Massa da far?», «Da far vieti?» ni «Stregn?» 

cun «Schon da far!».

Ursin Lutz (26) è linguist e lavura sco assistent 

scientific tar l’Institut dal Dicziunari Rumantsch 

Grischun a Cuira. En ses temp liber datti adina 

insatge da far.

 

la wg
da Chatrina Josty

Il gieu d’abitar 

Il gieu va uschia: 

  1. Tschentar en il computer 

  2. Ir sin la rait

  3. Guardar paginas cun abitaziuns libras

  4. Studegiar quant ch’ins ha sin il conto e 

      nua ch’ins stess gugent 

  5. Durmir ina notg

  6. Decider

  7. Pachetar stgatlas e mobiglias e metter ellas 

      en in auto

  8. Schubregiar l’abitaziun

  9. Dir chauchau 

10. Partir

11. Arrivar

12. Pachetar ora las stgatlas e plazzar las 

      mobiglias 

13. Ir a cumprar sdratschs e chaussas da 

      schubregiar e sal e paiver

14. Abitar in mument

Chatrina Josty (24) gioga gugent. En il mument 
è ella sin posiziun 13 da ses gieu e quai a Cuira. 
E là less ella star in mument. Cun quest text va 
a fin sia columna. 

